
Regjeringa startar no eit 
større utgreiingsarbeid 
for å finne måtar for 
lokale produsentar å 
omsetje brennevin, utan 
at det trugar ordninga 
med Vinmonopol. 

PER MARIFJÆREN

per.marifjaeren@bt.no

Helse- og omsorgsdepartementet 
fryktar for vinmonopolordninga, 
og vil ikkje tillate nokon andre å 
selje alkoholsterk drikke her i 
landet. 

Regjeringa ønskjer også verne 
om Vinmonopolet, men vil like-
vel greie ut spritsal frå lokale 
produsentar. 

Samarbeid med Sverige

Problemet er at sjølv det minste, 
lokale frislepp av alkoholsalet i 
Norge utgjer ein potensiell fare 
for dagens omsetnadsform. 

– Vi skal no greie ut om dette 
let seg gjere utan at det rokkar 
ved dagens ordning med vinmo-
nopol, seier landbruksminister 
Lars Peder Brekk (Sp) til Bergens 
Tidende.

 – Vi samarbeider med den 
svenske regjeringa i denne saka, 
som har det same siktemålet som 
oss, og allereie er i gang med 
arbeidet. 

I januar i fjor bad Fylkesman-
nen i Sogn og Fjordane Helse- og 
omsorgsdepartementet vurdere 
sjansane for å etablere eit pilot-
prosjekt for sal av sider og lokalt 
brennevin frå norske gardspro-
dusentar. 

Polet kjem først

Helse- og omsorgsdepartementet 
er eintydig i sitt svar, som kom 
rett før jul: «(...) å tillate salg av 
slike alkoholdrikker (ut over 4,7 
alk. vol., red merkn.) fra andre 
enn AS Vinmonopolet kan med-
føre at vinmonopolordninga i 
Norge kan bli EØS-rettslig utfor-
dret», skriv departementet. 

Dei peikar på vinmonopolord-
ninga som eit viktig alkoholpo-
litisk verkemiddel, og meiner at 
omsynet til monopolordninga 
må gå framfor norske produsen-
tar sitt ønskje om direkte mar-
knadstilgang.

For dei store, internasjonale 
spritprodusentane følgjer nor-
diske monopolordningar med 
argusauge. 

Ved den minste oppmjuking 
av monopolsystemet er det venta 
at omsetnadsforma blir angripen 
via EØS-instituttet, med krav om 
friare omsetnad av alle merkje 
og typar alkohol over 4,7 volum-
prosent. 

Og landbruksministeren stre-
kar under at dette er langt frå 
kva regjeringa ønskjer. 

Småskala og reiseliv

– Det vi ønskjer er å få vurdert 
om eit avgrensa tal småskala 
produsentar, gjerne i samband 
med reiseliv, kan få høve til å 
selje varene sine direkte til kun-
dane. Eg er kjent med haldninga 
i Helse- og omsorgsdepartemen-
tet rundt dette, og er derfor svært 

oppteken av at dette må skje 
innanfor den noverande ordnin-
ga med Vinmonopol, seier Lars 
Peder Brekk. 

Statsråden viser blant anna 
til Finland, der det finst 30–40 
lokale produsentutsal for alko-
holhalding drikke så som vin, 
mjød og sidervariantar med opp-
til 13 prosent alkohol, utan at 
dette har skapt problem i høve 
EØS-regelverket. 

Brekk legg ikkje skjul på at 
han ønskjer at ei norsk ordning 
også skal omfatte lokalprodusert 
brennevin, men har ikkje noko 

ferdig oppskrift på korleis dette 
skal kunne skje.

– Det er jo dette vi startar arbei-
det med å greie ut no, seier han. 

Balestrand til polhyllene

I august i fjor stod landbruksmi-
nisteren sjølv for opninga av ein 
lokal produsent av typen han no 
håpar skal få lettare marknads-
tilgang, nemleg brenneriet ved 
Ciderhuset i Balestrand i Sogn. 

Her produserer dagleg leiar 
Åge Eitungjerde både sider, 
fruktvin samt brennevintypane 
calvados og epleakevitt. Han har 

godkjent produksjonsløyve og 
vanleg skjenkje- og serverings-
løyve tilknytt verksemda. 

Men å selje dei besøkjande ei 
flaske dei kan ta med seg heim, 
er altså strengt ulovleg. I første 
omgang håpar Eithungjerde å få 
produkta sine på plass i ordinære 
polhyller. 

– Eg har vore i møte med dei. 
Dersom alt går greitt, skjer det 
før påske, seier han.

– Og sal direkte frå deg?
– Det vil jo vere ein naturleg 

del av det lokale tilbodet vårt. Eg 
trur det vil skje mykje på dette 

området dei neste åra, seier 
Eitungjerde. 

Og i sin opningstale i august 
lova ministeren å jobbe for ein 
framleis restriktiv alkoholpoli-
tikk, med tilpassingar som gjer 
det mogeleg å selje produkta der 
dei vert produserte. 

– Brenneriet her på Ciderhuset 
er eit viktig bidrag for å berike 
det norske landbruket, sa Lars 
Peder Brekk då han opna destil-
leriet i Balestrand i fjor. 

Bondens spritmarknad
� Landbruksministeren vil utgreie  Helsedepartementet seier nei

SOGNADOS: Landbruksminister Lars Peder Brekk var til stades ved opninga av Ciderhuset i Balestrand i fjor, der dagleg leiar Åge 
Eitungjerde (t. h. ) lovleg produserer både cider, fruktvin, epelakevitt og calvados – såkalla sognados, på folkemunne. 

� fakta
Gardssal av vin og sprit

� I januar i fjor bad Fylkes-
mannen i Sogn og Fjor-
dane Helse- og omsorgs-
departementet vurdere å 
etablere eit pilotprosjekt 
for sal av sider og lokalt 
brennevin frå norske 
gardsprodusentar. 

� I dag får ikkje bøndene 
selje alkohol over 4, 7 
volumprosent til kundar 
som vil ta med seg flas-
kene.

� Regjeringa fryktar at ei 
oppmjuking av dagens 
ordning kan undergrave 
Vinmonopolets stillling, 
men vil utgreie moglege 
alternativ for gardssal.

�


